
						વિકિસ્રોતમાંથી

					

					


					
					
					આ પાનું પ્રમાણિત થઈ ગયું છે.


રહે પ્રીતિ નેત્રે, નહિ જ હૃદયે પ્રેમ વસતો!

ઊડે સ્થાને સ્થાને, હૃદય સ્થિર ના કોકિલ સમું!

અરે! આવી મૈત્રી જગત પર દીસે ભટકતી!

ઘણાં હૈયાં ચીરી હૃદયરુધિરે રાસ રમતી!






* * * *





યુવા, વૃદ્ધાવસ્થા, સુખદુઃખસમે, નિર્મલ અતિ!

ડગે ના પ્રીતિની દિલ પરની જ્વાલા ઝળકતી;

બગીચા, મ્હેલોમાં, ઘટ વન અને જંગલ વિષે

રહે શાન્તિ હૈયે, પ્રિયતમ પ્રિયા એક જ રહે,



ભર્યાં હૈયાં પ્રેમે! વધુ ઘટુ થતાં જીવ નિકળે,

વધે તો આનન્દે, કમી થઈ જતાં શોકથી મરે!

દ્રવે, નીચોવાયે હૃદયરસ મીઠો છલકતો,

પરંતુ બ્હોળો તે દિલરસઝરો ના ખૂટી જતો.



બલિહારી આવાં મધુર રસવાળાં હૃદયને!

અહો! સાધુ હૈયાં! વિમલ શુભ સ્થાને ચિર રહો!

પ્રભુ! આવી પ્રીતિ જનહૃદયમાં વાસ કરજો!

ઊડો પૃથ્વી ઊંચે! સુર, જન બનો દિવ્ય સરખાં!

૯-૯-૧૮૯૩










મરણશીલ પ્રેમી





આયુ સ્વલ્પ મનુષ્યને દઈ કર્યાં પ્રેમી ઈશે કાં ભલા!

શું પીવાય મુહૂર્તમાં રસઘડા વ્હાલાં દિલે જે વસ્યા?

સન્તોષે સુખમાં રહેત દિલ આ-જો હેત હર્ષે ભર્યું:

માગું ના કદિ દીર્ઘ આ જીવિત-જો તે હોત આનન્દનું!



ગાઢાં સંકટમાં પડ્યાં હૃદય કો ચીરાય ભોળાં, અહો!

ઝીણાં ઘૂંઘટમાં છુપાઈ સરતો આનન્દ તેઓ તણો!

આશા એ જ મનુષ્યનું જીવિત છે, તો આશ રાખું ભલે:

મૃત્યુ બાદ મળો અખંડ સુખનો કો’ દેશ પ્રેમીને!



આંહીં તો કદિ હાસ્ય થાય પ્રિયથી, વા હસ્તમેળા બને:

જાણી ના રતિ કોઈના હૃદયની ત્યાં મૃત્યુ આવી મળે!

વ્હાલા! દુર્લભ હર્ષ છે અતિ અહીં; તો મૂલ્ય મોંઘું નકી:

તેને આદરભાવથી હૃદયમાં રાખો જીવો ત્યાં સુધી!






કલાપીનો કેકારવ/૭૯

